
UKA 2020/pkt. 187 

01. oktober 2020 

Aqqa Samuelsen 

Uunga siunnersuut: Siusinaartumik pensionisiat pillugit Inatsisartut inatsisaata 

allanngortinneqarnera pillugu Inatsisartut inatsisaat nr. xx, xx. xxx 2020-imeersoq. 

(Qulaajaanerit, piginnaanngorsaqqiinerit, najukkani pissutsit pissutigalugit 

tapiissuteqartitsigallarnerit aamma Siusinaartumik pensionisiaqarnermut 

maalaaruteqartarfimmut maalaaruteqarsinnaaneq pillugu erseqqissaaneq)  

(Isumaginninnermut, Ilaqutariinnut Inatsisinillu Atuutsitsinermut Naalakkersuisoq). 

Siullermik Inuit Ataqatigiinnit Naalakkersuisut siusinaartumik pensionisiat pillugit Inatsisartut 

inatsisaata allanngortinneqarnissaanut Naalakkersuisut saqqummiussinerannut 

qujaffigerusuppagut. 

Siusinaartumik sulisinnaajunnaarnersiutillit inissaqartinneqartuartariaqarput, taakkununngalu 

ulluinnarni atugassarititaasut pitsanngorsarneqartuartariaqarlutik. 

Siusinaartumik sulisinnaajunnaarnersiutillit qulaajaanermi sulilersitsiniarnermilu siunnersuummi 

siunertarineqartoq siusinaartumik pensionisiallit ilatsiinnarluni pilersugaanermut taarsiullugu 

sulisinnaassutsiminnik atorluaasinnaanerannut namminnerlu aningaasarsiaqarsinnaanerannut 

periarfissat patajaallisaavigineqarnerat pitsaasutut isumaqarfigaarput. Siusinaartumik 

sulisinnaajunnaarnersiutillit pissuteqavillutik inuunerminni sulisinnaassutsimik killeqalersimasut 

isumassortariaqavissortuupput. Siusinaartumik sulisinnaajunnaarnersiutillit innuttaaqativut 

sanngiinnerusumik inissisimasut isumassorneqarnerat nunarput tamakkerlugu 

nukittunerusariaqartoq oqariartuutigerusupparput. Siusinaartumik sulisinnaajunnaarnersiutillit 

sulisinnaassutsip qulaajarnerani nalilersuinermilu sulilersinnaasut sulilersinneqarsinnaappata, 

tamanna isumassuinertut siusinaartumillu sulisinnaajunnaarnersiutilinnut alloriartitsiniarnertut 

isigisariaqarpoq.  

Siusinaartumik sulisinnaajunnaarnersiutillit qulaajaanerup paasinarsisippagu sulilersinnaasut 

sulilersinnaanissaat qulakkeerneqartariaqarpoq. Sulineq sorpassuartigut inuttut 

ineriartuutaajuaannarpoq. Aamma atorfissaqartinneqartutut misigisimaneq 

piumassuseqalersitsisarnera siusinaartumik sulisinnaajunnaarnersiutillit atugarisaanut 

pitsanngorsaataasinnaavoq. Inuiaqatigiinni sunniuteqarluni sulinikkut tunniussaqarsinnaaneq 

siusinaartumik sulisinnaajunnaarnersiutilinnut akisussaaqataanermik misigisimalersitsissaaq.  

Siusinaartumik sulisinnaajunnaarnersiutillit sulilersinnaasut sulilissappata suliffeqarfiit 

naleqquttut naammattut nunatsinni pigineqartariaqarput. Inuit Ataqatigiit innuttaaqativut 

isumassortariaqartut sanngiinnerusumillu inissittartut nunatsinni suliffinnut 

ikaarsaartinneqarnissaat ersarissuutikkusuppaat. Naalakkersuisut suliffeqarfittut innuttaasunik 

tapersersortarialinnik suliffissaqartitsisunik nalunaarsugaasut pillugit inatsisissatut 

siunnersuummik kingusinnerpaamik UKA2019-mi saqqummeeqqullugit Inuit Ataqatigiinni 

siunnersuuteqarsimavugut. Suliffeqarfiit innuttaasunik tapersersortarialinnik suliffissaqartitsisut 

ukiakkut 2019-imi Naalakkersuisut malitseqartillugu saqqummiussimmata 

akuersissutigineqarmallu Inuit Ataqatigiinni nuannaarutigaarput. Inuit sulerusuttut 

sulisinnaasullu suliffeqartariaqarput aamma inuit siusinaartumik sulisinnaajunnaarnersiutillit 

sulilersinnaasut matumani pineqarput. 

Inuit Ataqatigiit najugaqavissunut innuttaasunullu isumassortariaqartunut suliffissat amerlanerusut 

pilersinneqarnissaat aqqutissiuusseqataaffigerusuppaat. Najukkani nutaanik pilersitsinissanut 

periarfissanillu pitsaanerusumik pilersitsinissaq tapersersugarivarput.  Innuttaaqativut 

siusinaartumik sulisinnaajunnaarnersiutillit sulisinnaassutsikkut ineriartornermut 

peqataatinneqarnissaat pinngitsoorneqarsinnaanngilaq. Inuit Ataqatigiit upperaat nunatsinni inuit 

tamarmik pilersitsisinnaassuseqartut inuiaqatigiinnullu tunniussassaqartut. 

Innuttaaqativut sulisinnaasut tamaasa pisariaqartippavut. Siusinaartumik 

sulisinnaajunnaarnersiutillit qulaajaaffigineqarnerminni sulisinnaanermilu nalilersuinermi 

allaffissornikkut kiffartuunneqartarnerat piffissami sivisuumi ingerlasinnaasarnera 

eqqumaffigisariaqarpoq. Siusinaartumik sulisinnaajunnaarnersiutillit allaffissornikkut 

kiffartuunneqarlutik pilertortumik peqqissaartumilli qulaajaaffigineqartarnerat 

ingerlasariaqarpoq.   

Aamma inoqarfinni suliffissaaleqiffiusuni suliffissanillu periarfissanik amigaateqarfiusuni 

siusinaartumik sulisinnaajunnaarnersiutillit suliffissaqartinneqartuarnissaasa qanoq 

qulakkeerneqarnissaa Naalakkersuisuniit partiiniillu tamanit isummerfigineqarnissaa 

pisariaqartoq isumaqarpugut. 

Siusinaartumik sulisinnaajunnaarnersiutillit piginnaanngorsaqqinneqartarneranni suliniutit 

ersarissumik sinaakkutaqartinneqarnissaat pisariaqarpoq. Taamaattumik siusinaartumik 

pensionisiat pillugit Inatsisartut inatsisaata allanngortinneqarnissaanut Naalakkersuisut 

saqqummiussaanni piginnaanngorsaqqiinerit pitsanngorsarnissaa ilaatinneqarmat 

peqataaffigisinnaavarput. Siusinaartumik sulisinnaajunnaarnersiutillit 

piginnaanngorsartariaqartut erseqqissuliorfigineqarlutik suliniutinik pitsaasunik 

suliniuteqarfigineqartariaqarput. 

Siusinaartumik sulisinnaajunnaarnersiutillit qulaajaaffigineqarneranni sullinneqarneq 

pilertortumik peqqissaartumillu ingerlanneqarpat naammagittaalliorsinnaanerit 

maalaaruteqartarnerillu minnerpaaffilertariaqarput. Siusinaartumik sulisinnaajunnaarnersiutillit 

qulaajaanermi sullinneqartarnerat piffissami annertuumik atuiffiullutik nukipparujuillu atorlugit 

ingerlanneqartarnera takornartaanngilaq. Taamaattumik pisortaqarfiit akornanni 

isumaginnittoqarfik aammalu peqqinnissaqarfiullu oqartussaasuisa akornanni suleqatigiinnerit 

ingerlalluarnissaat pingaaruteqarpoq. Kisianni matumani inatsisissatut siunnersuummi 

maalaaruteqartarfimmut maalaaruteqarsinnaaneq ersarissarniarneqarmat pitsaasutut 

isumaqarfigaarput. Siusinaartumik sulisinnaajunnaarnersiutillit maalaarsinnaatitaanerannut 

pisinnaatitaaffik ersarissuusariaqarpoq. 

Siusinaartumik sulisinnaajunnaarnersiutillit pillugit killiffik ataavartumik nalilersuiffigisarnissaa 

pingaaruteqarpoq. Siusinaartumik sulisinnaajunnaarnersiutillit eqqarsaatigalugit atugarisaat 

pitsanngorsartuartariaqarput. Siusinaartumik sulisinnaajunnaarnersiutillit eqqarsaatigalugit 

ukiuni makkunani inuiaqatigiinni inissisimanerat killiffissiortuartariaqarpoq.  

Siusinaartumik sulisinnaajunnaarnersiutillit isertitamikkut inissisimanerat siunissami 

nalilersuiffiginissaa pisariaqartoq isumaqarpugut. Siusinaartumik sulisinnaajunnaarnersiutillit 

pissuteqavillutik sulisinnaanngitsut aningaasaqarnikkut akissaatitigullu inissisimanerisa 

pitsanngorsaaffiginissaa pisariaqarpoq. Isertitat aallaavigalugit siusinaartumik 

sulisinnaajunnaarnersiutit annertussusilerneqartarnerat isummerfigisariaqarpoq. Siusinaartumik 

pensionisiat pillugit Inatsisartut inatsisaat nr. 40, 9. December 2015-imeersoq aallaavigalugu 

Kapitali 6 ´Pensionisiaqartitsinerit annertussusaat´ eqqarsaatigalugit §15, §16, §17-imilu Imm. 3-

mi allassimasut malillugit siusinaartumik sulisinnaajunnaarnersiuteqarnermi pisartakkat 

appartinneqartarput, siusinaartumik sulisinnaajunnaarnersiuteqartoq aammalu taassuma 

aapparisaata ukiumoortumik isertitarisaat aallaavigalugit. Isertitat aallavigalugit siusinaartumik 

sulisinnaajunnaarnersiutit annertussusilerneqartarput. Siusinaartumik 

sulisinnaajunnaarnersiutillit aningaasaqarnikkut akissaatitigullu pitsaasumik 

atugassaqartinneqarlutik naatsorsuuteqarsinnaasariaqarput. Taamaattumik 

sulisinnaajunnaarnersiuteqarnermi pisartakkat isertitat aallaavigalugit aapparisallu 

ukiumoortumik isertitarisaat apparsaataajunnaassappata Naalakkersuisut qanoq 

iliuuseqarfiginiarneraat qanorlu isumaqarfigineraat erseqqissaatigineqassasoq 

kissaatigissavarput.  

Aammalu Ilaqutariinnermut Peqqissutsimullu Ataatsimiititaliami siunnersuutip 

suliarineqarnerani siusinaartumik sulisinnaajunnaarnersiutillit saniatigut isertitaqarsimappata, 

aappaasullu isertitaat pisartakkanut apparsaataajunnaassappata qulaajaasoqarluarumaartoq 

kaammattuutigerusupparput. 

Taamatut oqaaseqarluta siunnersuut Ilaqutariinnermut Peqqissutsimullu Ataatsimiititaliamut 

ingerlateqqipparput.  

 

 


